
Оралхан оқулары

    Қ.Қуанышбаев атындағы Қазақ музыкалық драма театрында жазушы-драматург Оралхан Бөкей атындағы көркемсөз оқу шеберлерінің ХІІІ қалалық  байқауы өтті. Астана қаласы Тілдерді дамыту басқармасының ұйымдастыруымен өткен сөз зергерлерінің додасына 15 пен 30 жас аралығындағы жастар қатысты. 

     Тіл мәдениетін көтеріп, көркем әдебиетті насихаттауды жандандыру, халық арасынан талантты жастарды іздеп тауып, дарынын шыңдай түсу мақсатындағы байқауға 60-тан астам үміткер қатысуға ниет білдірген. Олардың ішінен 9-ы іріктелініп, көпшілік алдында үш жанр бойынша өнер көрсетті. Үміткерлер ең алдымен прозалық шығармадан үзінді оқыса, екінші драмалық шығармадан монолог оқыса, үшінші мәнерлеп өлең оқыды. Оқылған шығармалардың біреуі Оралханның туындысынан болу шарт. 

     Сөз сайысының ашылу салтанатында Астана қаласы Тілдерді дамыту басқармасының бастығы Оразгүл Асанғазы сөз алып, бұл тағылымды шараның дәстүрге айналғанын тілге тиек етті. Ол жақында ғана Абай оқулары байқауы өткенін, онда өзге ұлт өкілдерінің ұл-қыздары қазақ тілінде ән айтып, өлең оқығанын мақтанышпен жеткізді. «Біздің тіліміз өте бай, бейнелі. Оған шет ел ғалымдары да тандай қағып, мойындаған. Сондықтан біз шешен сөйлеуіміз керек, көсем сөйлеуіміз керек. Оралхан асқар Алтайды, байтақ қазақ даласын суреттеді. Оны бәріміз оқуымыз керек, білуіміз керек», - деді басқарма басшысы. 
     Тартысты өткен байқау нәтижесінде С.Сейфуллин атындағы Қазақ агротехникалық университетінің студенті  Қуаныш Дүйсенқұлов бірінші тұғырға шығып, қыркүйек айында өтетін республикалық байқауға жолдаманы жеңіп алды. Екінші орынды Еуразия гуманитарлық институтының студенті Нұргүл Тырнахан мен №51 орта мектептің оқушысы Жаңагүл Шәмші өзара бөліске салса, үшінші орынды «Зерде» дарынды балаларга арналған мектептің тәлімгері Медеу Асхатұлы қанжығалады. Қалған үміткерлер ынталандыру сыйлығына ие болды.
